
MALTA 

 

QORTI TAL-MAGISTRATI  
(GHAWDEX) GURISDIZZJONI INFERJURI 

 
 

MAGISTRAT DR. 
PAUL COPPINI 

 
 
 

Seduta tat-28 ta' April, 2006 

 
 

Avviz Numru. 24/2001/1 
 
 
 

Korporazzjoni Enemalta . 
 

vs 
 

P & J Debono Construction Limited . 
 
Il-Qorti , 
 
Rat l-Avviż li permezz tiegħu l-korporazzjoni attriċi talbet 
lis-soċjeta' konvenuta tgħid għaliex m'għandhiex tiġi 
kkundannata tħallasha l-ammont ta' tlett mija u għaxar liri 
u sebgħa u tmenin ċenteżmu (Lm310.87c) rappreżentanti 
danni minnek ikkaġunati f'"Cable" ta' taħt l-art tal-elettriku 
proprjeta' tal-korporazzjoni attriċi skond l-anness reżokont 
immarkat dok "A" u dana meta fit-28 ta' Lulju, 1999 waqt 
illi kont qed tesegwixxi xogħlijiet fi Triq Grunju, Nadur 
minħabba traskuraġni u negliġenza da parti tiegħek, 
ikkaġunajt ħsarat fl-imsemmi "cable", liema ħsara kkawżat 
qtugħ tad-dawl f'parti ta' Għawdex u kellha tiġi riparata 
mmedjatament .  

Bl-imgħax legali skond il-liġi mid-data tal-inċident sad-data 
tal-ħlas effettiv .  
 
Bl-ispejjeż inkluż dawk ta' l-ittra uffiċjali ta' Ġunju 2000 u 
bl-inġunzjoni għas-subizzjoni li għaliha minn issa d-
diretturi tas-soċjeta' konvenuta qed jiġu mħarrka . 
 
Rat in-nota ta’ l-eċċezzjonijiet tas-soċjeta' konvenuta li 
eċċepiet: 
 
1) Illi t-talbiet attriċi huma nfondati fid-dritt u 
fil-fatt stante illi s-soċjeta' konvenuta m'hiex responsabbli 
għad-danni ndikati fil-kawża .  
 
2) Salvi eċċezzjonijiet ulterjuri fid-dritt u fil-
fatt .  
 
Rat l-atti l-oħra kollha tal-kawża, inklużi l-verbali tax-
xhieda mismugħa u d-dokumenti esebiti . 
 
Ikkunsidrat : 
 
Illi permezz ta' din il-kawża l-korporazzjoni attriċi qed 
tirreklama mingħand is-soċjeta' konvenuta d-danni 
kkaġunati minħabba qtugħ ta' cables tad-dawl minn 
impjegat ta' l-istess soċjeta' konvenuta, waqt illi dan kien 
qed iħaffer trinka sabiex issir xi komunikazzjoni mas-
sistema tad-drenaġġ pubbliku . Ġara illi s-soċjeta' 
konvenuta kienet kisbet il-permessi kollha meħtieġa 
mingħand il-korporazzjoni attriċi sabiex tħaffer din it-trinka 
u kienet ukoll ġiet indikata lilha l-pożizzjoni tal-cables tad-
dawl li kien hemm għaddejjin fejn kellu jsir it-tħaffir . 
Madankollu meta impjegat tas-soċjeta' konvenuta kien 
qed iħaffer bil-jigger  fejn kien  ġie indikat lilu biex iħaffer, 
laqgħat il-cables tad-dawl, bil-konsegwenza li nqatgħu 
dawn il-cables u kellhom jintefqu l-ispejjeż, indikati fl-Avviż 
u spjegati fid-dettal fl-istatement anness ma' l-Avviż bħala 
Dok. A, sabiex isiru t-tiswijiet meħtieġa . 
 
Irriżulta mill-provi illi l-cables tad-dawl li jkunu għaddejjin 
minn taħt it-triq, soltu jkunu mgħottija b'kaptelli tal-ġebel 

(warning slabs) sabiex jagħtu indikazzjoni lil dak li jkun 
qed iħaffer illi taħthom ikunu għaddejjin il-cables tad-dawl 
.  Ġara pero' illi fil-każ in eżami, proprju fil-post fejn kien 
qed isir it-tħaffir, ma kienx hemm minn dawn iċ-ċangaturi, 
u għalhekk l-impjegat tas-soċjeta' konvenuta, li 
fortunatament ma spiċċax mejjet konsegwenza ta' dan l-
inċident, ma kellu ebda mezz li jkun jaf illi kien qed joqrob 
lejn il-cables hu u jkisser il-konkos biex jagħmel it-trinka 
meħtieġa .  X'aktarx illi xi terzi njoti illi kienu għamlu 
komunikazzjoni simili mas-sistema pubblika tad-drenaġġ, 
kienu preċedentement ħaffru wkoll l-istess trinka u meta 
ġew biex jgħalquha, xeħtu biss il-konkos u naqsu illi 
jerġgħu jpoġġi  ċ-ċanġatura li kienu għamlu l-Enemalta 
meta qiegħdu l-cables tagħhom taħt l-art f'dawk l-inħawi .  
 
Ma jidhirx għalhekk illi kien hemm xi negligenza da parti 
tal-impjegat tas-soċjeta' konvenuta fix-xogħol tiegħu .  
Bħal kull min ikun midħla tal-mestier, kien jaf illi l-cables 
tad-dawl tahħt l-art ikollhom iċ-ċangatura fuqhom, u 
għalhekk ma kellu ebda tort jibqa' jħaffer trankwillament fl-
aspettattiva illi kellu jiltaqa' ma' din iċ-ċangatura qabel ma 
jsib il-cables tad-dawl . 
 
Għaldaqstant fin-nuqas ta' prova sodisfaċenti dwar il-ħtija 
tas-soċjeta' konveuta jew l-impjegati tagħha għall-
akkadut, din it-talba ma tistax tirnexxi .     
 
Għal dawn il-motivi tiddeċidi l-kawża billi, filwaqt illi tilqa' l-
eċċezzjoni tas-soċjeta' konvenuta, tiċħad it-talba attriċi, bl-
ispejjeż kontra l-korporazzjoni attriċi .  
 
 
 

< Sentenza Finali > 
 

---------------------------------TMIEM--------------------------------- 


